
Importance of Dharma

ధర్మమహిమా

జాబాలిరువాచ ।
మహర్షే కే కలౌ ధర్మాః కిమాచారాశ్చ కీదృశాః ।
వర్ణానామాశ్రమాణాఞ్చ   కిం కృత్వా ముచ్యతే భయాత్ ॥ ౧॥
వక్తా జ్ఞాతా  భవానేవ కర్తా చాసి ప్రవర్తకః   ।
పృచ్ఛామి త్వాం మహాబాహో వద మే శ‍ృణ్వతః ప్రభో  ॥ ౨॥
వ్యాస ఉవాచ ।
ధర్మే మతిర్భవతుః వః సతతోత్థితానాం

సహ్యేక ఏవ పరలోకగతస్య బన్ధుః  ।
అర్థాః  స్త్రియశ్చ  నిపుణేరపి సేవ్యమానా

నైవాప్తభావముపయాన్తి  న చ స్థిరత్వమ్  ॥ ౩॥
ధర్మః సనాతనః సర్వైః  సేవనీయః సదా మునే ।
ధర్మ ఏవ పరో బన్ధుః  పితా మాతా పితామహః ॥ ౪॥
ధర్మో గురుః సత్య ఏకో ధర్మ ఏవ పరా గతిః ।
ధర్మ ఆత్మా క్రియా  ధర్మస్తీర్థాని  ధర్మ ఏవ హి ॥ ౫॥
ధర్మో ధనం సర్వదేవో ధర్మ ఏవ న సంశయః ।
ధర్మః సమ్పద్ విపద్ ధర్మరాహిత్యం వ్యర్థజీవనమ్  ॥ ౬॥
సదసత్కర్మణాం ద్రష్టా  ధర్మ ఏవ సనాతనః ।
ధర్మే మతిః పరో లాభస్తస్య హ్యపచయోఽన్యథా ॥ ౭॥
సా చాతురీ చాతురీయా ధర్మరక్షాకరీ భవేత్ ।
సహస్రోపద్రవైర్యుక్తో    యో న ధర్మం జహాతి హి ।
స ధీర ఉచ్యతే సద్భిర్ధర్మహాత్వాత్మహా  మతః ॥ ౮॥
ధర్మార్థే క్రియతే  భార్యా ధర్మార్థే క్రియతే  సుతః ।
ధర్మార్థే క్రియతే  గేహం ధర్మార్థే క్రియతే  ధనమ్ ।

ధర్మార్థే క్రియతే  దేహో ధర్మార్థే సుస్థిరా  మహీ ॥ ౯॥
ధర్మార్థే వర్షతీన్ద్రోఽపి   ధర్మార్థే తపతే రవిః ।
ధర్మార్థే వహతే వాయుర్ధర్మార్థేఽగ్నిర్జ్వలత్యసౌ    ॥ ౧౦॥
ధర్మార్థాని  పురాణాని ధార్మికః పూజ్యతేఽమరైః  ॥ ౧౧॥
అధార్మికముఖం దృష్ట్వా  పశ్యేత్ సూర్యం సదా నరః ॥ ౧౨॥
ధార్మికో యచ తత్తీర్థం  స దేశో నిరుపద్రవః  ।
నాధర్మే రమతాం బుద్ధిర్యతో  ధర్మస్తతో జయః ॥ ౧౩॥
ధర్మశ్చతుష్పాత్ సమ్పూర్ణో వృషరూపధరశ్చరన్ ।
పాతి లోకానిమాన్మూర్త్తస్తస్మై   ధర్మాయ వై నమః ॥ ౧౪॥
“సత్యం దయా తథా శాన్తిరహింసా” చేతి కీర్తితాః ।
ధర్మస్యావయవాస్తాత చత్వారః పూర్ణతాం  గతాః ॥ ౧౫॥
సర్వప్రభేదైః   సమ్పూర్ణా ఏతే సత్యయుగే మతాః ।
ఏతేషాం హ్రసతే  పాదస్త్రేతాయాం  ద్వాపరే పునః ॥ ౧౬॥
ద్వౌ పాదౌ పాద ఏకశ్చ కలౌ సోఽన్తే వినఙ్క్ష్యతి  ।
తస్మాద్ధర్మే  మతిః కార్యా సురాసురనరాదిభిః ॥ ౧౭॥
స్వల్పమప్యస్య ధర్మస్య త్రాయతే  మహతో భయాత్ ।
యథా స్వల్పమధర్మం హి జనయేత్తు మహాభయమ్ ॥ ౧౮॥
॥ ఇతి బృహద్ధర్మపురాణే  వ్యాసజాబాలిసంవాదే ప్రథమోఽధ్యాయాన్తర్గతా 

ధర్మమహిమా సమ్పూర్ణా ॥
(ధర్మస్యావయవాః - సత్యం దయాం శాన్తిః అహింసా)

సూత ఉవాచ ।
ఏవం శ్రుత్వా  స జాబాలిః ప్రాహ  వ్యాసం మునీశ్వరమ్ ।
సత్యాదేర్వద మే భేదాన్ ధర్మావయవరూపిణః ॥ ౧॥
వ్యాస ఉవాచ ।
(సత్యం)
అమిథ్యావచనం సత్యం స్వీకారప్రతిపాలనమ్  ।
ప్రియవాక్యం  గురోః సేవా దృఢఞ్చైవ  వ్రతం  కృతమ్ ॥ ౨॥

ఆస్తిక్యం సాధుసఙ్గశ్చ  పితుర్మాతుః ప్రియఙ్కరః  ।
శుచిత్వం త్రివిధఞ్చైవ   హ్రీరసఞ్చయ  ఏవ చ ॥ ౩॥ (త్రివిధ  శౌచ - కాయిక వాచిక
మానసిక)
ఏవం ద్వాదశధా సత్యం దయాం మే వదతః శ‍ృణు ।
(దయాం)
పరోపకారో దానఞ్చ సర్వదా స్మితభాషణమ్ ॥ ౪॥
వినయోన్యూనతాభావస్వీకారః సమతామతిః ।
షడ్విధేయం దయా ప్రోక్తా  శ‍ృణు శాన్తిమథ మునే ॥ ౫॥
(శాన్తిః)
అనసూయాల్పసన్తోష ఇన్ద్రియాణాఞ్చ  సంయమః ।
అసఙ్గమో  మౌనమేవం దేవపూజావిధౌ మతిః ॥ ౬॥
అకుతశ్చిద్భయత్వఞ్చ గామ్భీర్యం స్థిరచిత్తతా  ।
అరుక్షభావః సర్వత్ర నిస్పృహత్వం దృఢా మతిః ॥ ౭॥
వివర్జనం  హ్యకార్యాణాం సమః పూజాపమానయోః ।
శ్లాఘా  పరగుణేఽస్తేయం బ్రహ్మచర్యం  ధృతిః క్షమా ॥ ౮॥
ఆతిథ్యఞ్చ జపో హోమస్తీర్థసేవార్యసేవనమ్  ।
అమత్సరో బన్ధమోక్షజ్ఞానం   సంన్యాసభావనా ॥ ౯॥
సహిష్ణుతా  సుదుఃఖేషు అకార్పణ్యమమూర్ఖతా  ।
ఏవమాదిగుణా విప్ర శాన్తిత్వేన ప్రకీర్తితాః   ॥ ౧౦॥
(అహింసా)

అహింసాత్వాసనజయః పరపీడావివర్జనమ్  ।
శ్రద్ధాచాతిథిసేవా   చ శాన్తరూపప్రదర్శనమ్  ॥ ౧౧॥
ఆత్మీయతా చ సర్వత్ర ఆత్మబుద్ధిః  పరాత్మసు ।
ఇతి నానావిధాః ప్రోక్తా  అహింసేతి మహామునే ॥ ౧౨॥
॥ ఇతి బృహద్ధర్మపురాణే  వ్యాసజాబాలిసంవాదే ద్వితీయోఽధ్యాయాన్తర్గతా
ధర్మావయవమహిమా సమ్పూర్ణా ॥
॥ బృహద్ధర్మపురాణమ్  । పూర్వఖణ్డః  । అధ్యాయః ౧। ౩౦-౪౭ ॥ ౨। ౧-౧౨ ॥

